
ПАЭЗІЯ А. ЗВОНАКА:
НЕКАТОРЫЯ ЛІНГВІСТЫЧНЫЯ АСАБЛІВАСЦІ
Алесь (Пётр Барысавіч) Звонак -  паэт з надзвычай доўгім жыццёвым 

і творчым шляхам: ён пражыў 89 гадоў і быў сведкам усіх грамадска- 
палітычных змен, якія адбываліся ў краіне пачынаючы з Лютаўскай і 
Кастрычніцкай рэвалюцый 1917 г. і заканчваючы распадам СССР

Ранняя творчасць А. Звонака адзначана паэтыкай «маладнякоўцаў», 
важнымі рысамі якой было апяванне новай (савецкай) рэчаіснасці, 
прыўзнятасць, заклікавасць, эксперымент з формай; пры гэтым вер- 
шы паэта ўжо з самага пачатку вызначаліся філасафічнасцю і глыбінёй 
асэнсавання.

Як і некаторыя іншыя паэты пачатку ХХ ст., А. Звонак выкарыстоўвае 
ў вершах зварот да неадушаўлёных рэалій наваколля: зямлі, ракі -  і вяд- 
зе расповед у форме размовы з імі; так, у вершы «Ночы» паэт звяртаец- 
ца да начэй. Характэрна, што ў вершы часта ўжываецца слова «песня». 
у выніку чаго выразна праступае паралель: новая песня -  новае жыццё, 
і наадварот. Па сутнасці, вітанне вясны і новых песень азначае вітанне. 
прыняцце новага ладу жыцця. Важна, што цэнтральнае месца ў тво- 
ры займаюць вобразы прыроды; менавіта яны тлумачаць пачуццё, якое 
непасрэдна называецца ў тэксце: «Ночы, смугою спавітыя, / Любы вы 
сэрцумайму!..» .

Не менш важнай рысай ранняй (і не толькі ранняй) паэзіі А. Зво- 
нака з’яўляецца выкарыстанне вобразаў-сімвалаў, якія часта падаюцца 
па прынцыпе кантраснасці. Напрыклад, у вершы «Доўга быў прытулкам 
мне падвал...» падвальны змрок, відавочна, сімвалізуе мінулае (г. зн. да- 
рэвалюцыйны час), а вясна і «сонца залатое» -  жыццё новае. Падкрэсліць 
процістаўленне старога і новага дапамагаюць такія словы і выразы. як 
змрок, плесень / светлая раніца, даль-прастор, сонца залатое.

Як і ў іншых «маладнякоўцаў», вершы А. Звонака часта адзначаны 
эксперыментам над формай, пабудаваным на паўторах. Напрыклад, у 
вершы «Праходзяць хвіліны, мінаюць гадзіны» кожны цотны радок па- 
чынаецца з слоў, якімі канчаецца папярэдні, няцотны; першыя два радкі 
выкарыстоўваюцца таксама і ў апошняй страфе. Гаворачы пра непаз- 
бежнасць змен, аўтар прадпрымае спробу філасофскага (паглыбленага)

* Тэксты вершаў прыводзяцца поводле выдання: Звонак, А. Выбраныя творы : у 2 т. -  
Т. 1. : Вершы, паэмы / А. Звонак -  Мінск : Мастацкая літаратура, 1977. -  304 с.

асэнсавання гэтага працэсу: старое і новае -  гэта дыялектычна звяза- 
ныя паняцці. Глыбіня асэнсавання праяўляецца і ў тым, што мінулае не 
проста «гіне», яно пры гэтым змяняецца маладым:

З сучаснасці вее інакшая быль.
Мінулае тлее, наступнае днее,
Наступнае днее на ўвесь небасхіл.
<...>
Праходзяць хвіліны, мінаюць гадзіны,
Мінаюць гадзіны, імчацца гады,
Знікае былое, у  вечнасці гіне,
У вечнасці гіне, каб стаць маладым.

Важна, што, гаворачы пра змену старога на новае, А. Звонак пад- 
крэслівае стваральнасць гэтага працэсу. Іншымі словамі, трэба не столькі 
«знішчыць старое», колькі пабудаваць новае. Так, у вершы «Якубу Кола- 
су» выкарыстоўваецца вобраз бору, які ўзнік на месцы буралому, а такса- 
ма палаца, які будзе пабудаваны на месцы старых бяроз. Асноўнай ства- 
ральнай сілай пры гэтым выступае маладое пакаленне, і роля Я. Коласа 
заключаецца перш-наперш у тым, што ён абудзіў маладых, якія панясуць 
слова далей, тым самым садзейнічаючы працэсу стварэння новага: 

Песняй сваёю ты нас акрыліў 
Юных сыноў беларускай зямлі.
<...>
Мы пранясём яго ў  сэрцы людзей,
Творцаў вялікіх падзей і надзей.

Філасофскі падыход да асэнсавання рэчаіснасці ў некаторай ступені 
абумовіў наяўнасць у творах А. Звонака выказванняў афарыстычнага 
характару. Напрыклад, у вершы «Дагарэла зара ў небакраі» ёсць радкі, 
насычаныя асаблівым значэннем у час вострых сацыяльна-палітычных 
падзей: «Трэба выцерпець шмат за айчыну, /  Каб яе навучыцца 
любіць». Цікава, што гэта можа спалучацца з вельмі «маладнякоўскім» 
імкненнем да стварэння незвычайных вобразаў, а таксама скарачэннем 
радка за кошт выпадзення ненаціскнога склада, якое асабліва добра бач- 
на на фоне вельмі дакладнай рытмічнай арганізацыі паэтычнага тэксту. 
Так, у гэтым жа вершы апошняя страфа наступная:

Цішыня. Хутка поўнач надыдзе 
Сыпаць зор залаты авёс 
Ды папасвіцца месяц выйдзе 
На ліловую пашу нябёс...

Творачы ў першыя гады існавання маладой савецкай дзяржавы, 
А. Звонак быў ахоплены агульнай тэндэнцыяй да яе ідэалізацыі. Таму

цалкам зразумела наяўнасць у яго верша «Балада пра камуніста», у якім 
услаўляецца камуніст як лепшы чалавек «новага тыпу». Малюнак нач- 
нога лесу ўзмацняе ўражанне ад паказу варожасці старога -  «варожых 
зграй» -  у адносінах да новага (г. зн. сацыялістычнага ладу жыцця і 
асабліва да камуністаў як асноўных змагароў за новае жыццё). У той 
час гэта было ўспрынята як запавет:

Нікога. Варушацца лапамі хвоі,
І  лес прыдарожны -  сцяной.
Ды чорнымі крыллямі над галавою 
Махае спалохана ноч.
<...>
Не гонар яго падганяе, не слава,
Не страх перад ліўнем свінца:
Калі камуністу даверана справа,- 
Яе давядзе да канца!

А. Звонак вельмі пільна сачыў за захаваннем рытмікі і строгасцю 
рыфмавай арганізацыі верша. Яго паэтычнае маўленне надзвычай на- 
туральнае і зразумелае, ступень валодання паэтычным словам высокая, 
таму ў паэта не было неабходнасці часта ўжываць аўтарскія наватво- 
ры, каб зрабіць верш больш выразным, цікавым, незвычайным. Але 
ў некаторай ступені стварэнне новых слоў было адным з эстэтычных 
патрабаванняў «Маладняка», і таму ў творах А. Звонака таксама сустра- 
каюцца (хоць і не часта) словы накшталт зялёнашумны (верш «Дзвіна») 
або ясназоры (верш «Вечар. Гадзіна каторая?»).

Характэрнай асаблівасцю вершаў А. Звонака з’яўляецца і тое, што 
ў адным творы часта спалучаюцца і выразна гучаць адразу некалькі 
матываў. Напрыклад, у лірыка-філасофскім вершы-рэфлексіі «Час 
ідзе...» цесна пераплятаюцца такія сэнсавыя напрамкі, як хуткацечнасць 
часу («Заўважаю з сумам: /  Час праходзіць -  / Дзень за днём плыве / Да 
сініх берагоў»), захапленне прыгажосцю роднага краю («Краю мой бя- 
лявы, / Краю мой любімы, /  З сіняю істужкай / Прыдарожных хвой!..»), 
успамін пра размову з каханай («Ёсць такое слова дарагое, /  Я  яго глы- 
бокаў сэрцы захаваў <...> Мне яго сказала палачанка, / Калі май шумеў/  
У квецені садоў, /  Тонкімі брывамі, /  Чорнымі вачамі, /  Апаліўшы сэр- 
ца, / Абудзіўшы кроў»). Рэалізуецца і характэрны для А. Звонака пады- 
ход да раскрыцця пачуццяў праз кантрасты -  вясна і восень: «Хай не 
звяне ўвосень / Майская краса».

Асноўная філасофская катэгорыя, акая асэнсоўваецца ў вершах 
А. Звонака, -  гэта час. Час у шырокім разуменні не стаіць на месцы, 
ён ідзе, змяняецца, і разам з ім змяняецца само жыццё. Напрыклад, у

вершы «Плывуць над полем журавы», з аднаго боку, гучыць сум з пры- 
чыны нявечнасці, хуткацечнасці маладосці, а з другога -  выказваецца 
разуменне таго, што на змену юнацтву павінна прыйсці сталасць:

Юнацтва светлае маё,
Цябе даўно чакае сталасць!..

Хоць і шкадую -  дагарай,
Юнацтва ранак светлавокі!
Мой родны край, зялёны край 
Чакае дзей і спраў высокіх!

Гаворачы пра маштабнае, А. Звонак праяўляе цікавасць да пры- 
ватнага, на першы погляд -  нязначнага. На думку паэта, нават у над- 
звычай шпаркім рытме індустрыяльнага жыцця нельга страчваць маг- 
чымасць заўважаць прыгожае. Асабліва выразна гэтая думка гучыць у 
вершы-замалёўцы «Асфальт, і пыл, і людная панель», у якім у пэўнае 
супярэчанне ўступаюць напружаны рытм жыцця горада і захапленне 
прыгажосцю мімалётнай сустрэчы. Паказальна, што катэгорыя прыго- 
жага перадаецца праз параўнанне з прыроднай рэаліяй, што прыводзіць 
да ўзнікнення дыялектычнай сувязі, якая на гэты раз рэалізуецца праз 
адносіны «горад -  прырода»:

Асфальт, і пыл, і людная панель,
Гудуць гудкі, спяшаюцца трамваі...
А ты адна, як кветка палявая,
Ідзеш насустрач сонцу і вясне.

Асэнсоўваючы катэгорыю часу, паэт звяртаецца да гістарычнай 
тэматыкі і паказвае неразрыўную сувязь розных гістарычных эпох; так, 
верш «Цень Ефрасінні» завяршаецца наступнымі радкамі: «Гэта здань 
твая, Ефрасіння, /  Мільганула з глыбінь вякоў». І зноў жа А. Звонак 
праяўляе пільную ўвагу да формы, працягваючы эксперыментатарства: 
на гэты раз страфа складаецца з 5-і радкоў, прычым радкі 1-ы, 2-і і 4-ы 
ў кожнай страфе рыфмуюцца паміж сабой і маюць жаночую рыфму, а 
радкі 2-і і 5-ы -  мужчынскую. Акрамя гэтага, пры неабходнасці захаван- 
ня дакладнай рыфмы А. Звонак даволі лёгка адносіцца да «выкідвання» 
ненаціскных складоў, што робіцца добра бачным, калі параўнаць 
апошнія радкі кожнай страфы. Ніжэй у якасці ілюстрацыі рыфмавання 
прыводзіцца першая страфа верша; для назірання за рытмам у другім 
слупку змешчаны апошнія радкі кожнай страфы:

Па руінах разбураных келляў,
Там, дзе зеўраюць з трэшчын вякі,
Я  спускаўся ў  твае падзямеллі,

І  спалохана ў  пальцах трымцелі 
Свечак доўгія языкі...

Свечак доўгія языкі...
Сцёрты надпіс далёкіх гадоў 
Перш чым пасці закутымі ніц.
Мільганула з глыбінь вякоў!

Цыкл «Башкірскія матывы», які складаецца з вершаў «Далёкі 
край», «Вечар над стэпам», «Таліб», сведчыць пра відавочнае ўменне 
паэта перадаваць мясцовы каларыт праз ужытыя лексічныя сродкі, 
а менавіта -  праз групу экзатызмаў, якія, з аднаго боку, не здаюцца 
«чужароднымі» ў агульнай тканіне верша, а з другой -  захоўваюць 
сваю спецыфічную «афарбаванасць»: джыгіт, арда, бахча, кунак, ку
мыс, мула, мінарэт, намаз. Гэтыя творы перадаюць адносіны аўтара не 
толькі да братняга народа, які жыве ў экзатычнай для беларусаў зямлі, 
але і да бацькаўшчыны, да сапраўдных каштоўнасцяў, агульных для 
прадстаўнікоў усіх народаў. Так, у вершы «Вечар над стэпам» (нават 
без выкарыстання слоў «любіць», «дарагі» і падобных!) выразна гу- 
чыць матыў сувязі з радзімай: «У той старане ціхамірнай, / Дзе дыхаў 
здабыткам спакой, /  Аддаўся я ўвесь успамінам /  Аб светлай айчыне 
маёй...». Верш «Таліб» перадае думку пра тое, што маладосць і каханне -  
гэта і ёсць сілы, якія здольны пераадолець коснасць старога: нягледзя- 
чы на патрабаванне багатага калыму, без якога бацька-кулак не аддаваў 
сваю дачку, закаханыя ўсё роўна вырашаюць з’яднаць свае жыцці ў 
адно цэлае:

То таліб з каханаю прымчаўся:
-  Павіншуй, кунак!
Вось яно джыгітавае шчасце,
Што мацней віна!

Калі аналізаваць паэзію А. Звонака ў параўнанні з творчасцю 
рускіх паэтаў першай чвэрці ХХ ст., якія ў значнай ступені паўплывалі 
на беларускі літаратурны працэс (С. Ясенін, В. Брусаў, У Маякоўскі 
і інш.), можна адзначыць, што адносна А. Звонака гэты ўплыў быў 
хутчэй знешнім. Іншымі словамі, А. Звонак браў якую-небудзь дэталь 
формы, строфікі, тэматыкі, але напаўняў яе сваім, асаблівым зместам. 
Напрыклад, можна разважаць пра ўплыў С. Ясеніна, які праявіўся на 
ўзроўні назваў (параўн. «Персидские мотивы» С. Ясеніна і «Башкірскія 
матывы» А. Звонака), або пра ўплыў У. Маякоўскага, які прывёў да вы- 
карастання А. Звонакам знакамітай «лесвічкі Маякоўскага» (гл., напры
клад, вершы «Гутарка з равеснікам», «Першая калгасная вясна»).

Так, верш «Гутарка з равеснікам» змяшчае радкі:
Я  умею

на варце з вінтоўксп'і стсшцъ,
Я  умею

рабщъ на варит аце,
Я  словам,

якзброяй,
умею уладацъ.

За плугам хадзщъ
аратым!

Як добра бачна, чаргаванне націскных і ненацісных складоў (а так- 
сама «агульная» даўжыня радкоў) не парушаецца, таму нават такая 
форма -  «лесвічка» -  выглядае крыху штучнай: фактычна, кожны верш 
А. Звонака можна запісаць у такім выглядзе, што не вельмі паўплывае 
на сэнс або выразнасць паэтычнага маўлення. Значна болып важнай 
з 'яўляецца думка, якая знаходзіць увасабленне ў творы: бяздзейснасць і 
самота -  тэта не тое, што трэба ў час, калі ў свеце (а не толькі ў маладой 
Савецкай краіне!) павінна перамагчы новае, сацыялістычнае жыццё.

А. Звонак паставіў у цэнтр сваёй паэтычнай сістэмы чалавека, яго 
ўнутраны свет, які раскрываецца на фоне кардынальных змен грамад- 
скага жыцця. Асноўная заслуга паэта як мастака слова заключаецца 
ў спробе філасофскага асэнсавання месца і прызначэння чалавека ў 
якасці «адзінкі сусвету» разам з асэнсаваннем катэгорыі часу, які, дарэ- 
чы, дапамагае давесці думку пра неразрыўную сувязь усіх пакаленняў 
людзей, што жылі на Зямлі.

Эл
ек
тр
он
ны
й а
рх
ив

 би
бл
ио
те
ки

 М
ГУ

 им
ен
и А

.А
. К
ул
еш
ов
а




